Чыганак: Мәгариф.-2010.- № 11.
СӘЙДӘШ МОҢЫ
(Әдәби-музыкаль кичә)
     Максат. Халкыбызның сөекле улы Салих Сәйдәшевнең тормышы һәм иҗат юлы белән таныштыру; укучыларда татар музыка сәнгате, әдип һәм композиторларыбыз иҗаты белән кызыксыну, аларны өйрәнү хисе тәрбияләү; җырлау һәм сәнгатьле сөйләү күнекмәләрен үстерү.
     Кичә барышы.

Кичә буласы бүлмә бәйрәмчә бизәлә. Бер читкә өстәл һәм урындыклар куела. Стенага Салих Сәйдәшев портреты һәм түбәндәге яз​малар эленә:
Сәйдәш — Тукае ул безнең көйләрнең! 
                                                  (Р. Фәйзуллин)

Күңелләрне назлап яшисең син, 
Арабызда бергә сайрашып. 
Халык мәхәббәте лауреаты — 
Сөеклебез Салих Сәйдәшев! 
                                          (М.Хөсәен)

     Залга варислар формалары киеп, әйдаман белән башлангыч сыйныф укучылары «Зәңгәр күл» (Г.Насрый сүзләре, С.Сәйдәшев көе) җы​рын җырлап керәләр. Алар күл буендагы уен​нарда бии торган хәрәкәтләрне ясый.

     1 нче алып баручы.

Назлый күлнең дулкыннарын 
Кояш нурлары. 
Кояш нурларыдай җылы 
Сәйдәш моңнары.
Сандугач сайрап уята 
Урман-кырларны. 
Сандугачны сокландыра 
Сәйдәш моңнары.
Сәйдәш моңнарына гашыйк 
Хезмәт уллары. 
Күңелләрдә мәңге яши 
Сәйдәш моңнары.
Сагыш белән тирбәлгәндә 
Йөрәк кыллары, 
Иң әйбәт юаныч бирә 
Сәйдәш моңнары.
Дәртле җырдан рәхәт таба 
Хезмәт уллары. 
Бетмәс ләззәт булып яңгырый 
Сәйдәш җырлары.

                               (М.Хөсәен)

(«Яшь туристлар җыры» (Ш.Маннур сүзлә​ре, С.Сәйдәшев көе) башкарыла.)

     2 нче алып баручы. Халкыбызның йөрәк түренә, күңеленә кергән шатлыклы бәйрәм көннәрендә генә түгел, ачы хәсрәтләрендә дә, шулай ук тыныч хезмәт көннәрендә дә бер изге хис булып яшәгән һәм куандырган Сәйдәш моңнары чын мәгънәсендә могҗиза ул.

     1 нче сыйныф укучысы. Сәйдәш тә Сәй​дәш дисез, кем соң ул Сәйдәш?
     1 нче варис. Салих Җамалетдин улы Сәй​дәшев — татар халкының сөекле улы.

     2 нче варис. Ул — халкыбызның иң якты йолдызы.

     1 нче сыйныф укучысы. Аның әти-әниләре кемнәр соң?

     3 нче варис. Аның әтисе Җамалетдин Дөбъяз районы Әбрә авылыннан.

     4 нче варис. Тик ул үзенең туасы улын күрә алмыйча дөнья куйган. Ә әнисе Казаннан, кул
эшләре остасы, чибәр шәһәр кызы Мәһупҗамал була. Салих турында истәлекләрендә ул
болай дип сөйли: «Бервакыт, Салих туганчы, мин төш күрдем. Безнең тәрәзә каршында сирень куагы үсә иде. Имеш, сирень ботагына бер сандугач кунды һәм өздереп-өздереп сайрый башлады. Чын могҗиза инде менә! Мин уйлыйм икән, кыш өстеннән каян килгән бу кошчык, димен? Шаккатып тыңлап торам, имеш. Бу могҗизаны якыннанрак карарга те​ләп, тәрәзә янына киләм. Ә сандугач миннән курыкты да очып китте. Шулчак балам үзен сиздереп куйды. Гүя: тиздән дөньяга килермен һәм син ул сандугачны күрерсең, диде сыман.
Мин уянып киттем. Бу - 1900 елның 3 нче декабре иде».

     1 нче алып баручы. Чыннан да, Салихның нәкъ шул көнне дөньяга килүе үзе бер могҗи​
за бит.

     Туганнары кечкенә Салихның киләчәген төрлечә күз алдына китерә. Кайсы аның мул​ла, кайсы кибет хуҗасы булуын тели. Ә малай көннәр буе гармун телләреннән чыккан аваз​ларны тыңлый. Ул вакытта гармун уйнау ирләр өчен яхшы һөнәр булып саналмый. Тик туган​нары шикләнә, Салих кибеткә сатып алучылар​ны яки халыкны мәчеткә керергә үзенең гар​мунда уйнавы белән чакырса ни булыр?..

     Салихның күңелен аңлаучы җизнәсе Шиһаб Әхмәров үзенең истәлекләрендә менә ниләр яза: «Салихның гадәттән тыш сәләтлелеген күреп һәм ишетеп тойганнан соң, без аны ба​лалар башкара торган вак-төяк хуҗалык эш​ләреннән азат иттек һәм, шул рәвешчә музыка белән шөгыльләнүенә уңай шартлар тудырдык. Шул ук вакытта мин танышым булган Һаҗи Мө​хәммәт ага Әхтәмовка арзанрак бәяле пиани​но яки рояль табып бирүен үтенеп мөрәҗәгать иткән идем.

Үзе өчен атап алынган рояльне күргәч, Са​лихның дулкынланып шатлануын, дәртләнүен һич онытасым юк... Музыка белән якыннан һәм нигезле итеп танышу өчен, Салихка ярдәмгә мин күренекле пианист, «Тукай маршы» авто​ры Заһидулла Яруллинның килүен үтендем».

      2 нче алып баручы. Нечкә хисле оста буларак, Заһидулла Яруллин Салихның сәләтле
һәм эшчән булуын бик тиз күрә һәм алар дуслаша. Шул көннән соң Салих аннан музыка
дәресләре ала башлый. Шуңа күрә Салихка профессиональ музыкант юлы күрсәтүчеләр

арасында Заһидулла ага Яруллин, һичшиксез, беренче урында тора.

     1 нче алып баручы.

Көй агыла... 
Дәртле көй агыла, 
Халык көйләренә үрелеп. 
Күңелләргә үтә шаулап аккан 
Язгы ярсу ташкыннар кебек.
Челтерәп аккан чишмә кебек тә ул, 
Таң алдыннан сайрар кош та ул. 
Кыю атлап килгән батыр да ул, 
Хезмәт сөйгән чибәр кыз да ул.
Сабыйларны сөеп иркәләүче, 
Әниләрнең бишек җыры ул. 
Таңда искән туган як җиледәй 
Җанга якын Сәйдәш моңы ул.
Сәйдәш моңы, җыры белән безне 
Алып чыккан якты заманга. 
Шуңа аны халкым һич онытмый, 
Гел мәдхия җырлый аңарга.
Татар музыкасын үстерүче, 
Җыры белән бәхет китерүче, 
Безне көйле, моңлы иттерүче, 
Композитор — Салих Сәйдәшев!

     Укучылар (барысы бергә). Татар улы — Бөек Сәйдәшев! (Укучылар С. Сәйдәшевнең «Укучылар валь​сы» көенә вальс бии.)

     2 нче алып баручы. Салих Сәйдәшев бит әле ул безнең туган ягыбызда да булган. 1917— 1918 елларда бер төркем артистлар белән аны Буага җибәргәннәр. Анда ул байлардан калган уен кораллары белән музыка студиясе оеш​тырган.

     1923 елда, республикада беренчеләрдән булып, Буада музыка мәктәбе ачыла.

     1 нче алып баручы.

Нинди сер саклыйдыр тын сукмаклар, 
Тарих булып уелып калганнар? 
Бөек моң чишмәсе — композитор 
Салих Сәйдәш йөргән урамнар.
Сәйдәш килгән иң беренче булып, 
Зур хыяллар белән Буага. 
Яшь егет-кызларны алып кергән 
Сәнгать дигән олы дөньяга. 
        («Совет Армиясе маршы» яңгырый.)

     2 нче алып баручы.

Киләчәккә барган юл өстендә 
Яңгырап тора таныш тавышлар. 
Адымнарны безнең тизләтәләр, 
Дәртле җырлар, көчле маршлар. 
Уйнап җибәрегез Сәйдәш маршын, 
Күтәрелеп китсен күңелләр. 
Ни өчендер, белмим, башка көйләр, 
Шушы кадәр дәртле түгелләр. 
Киләчәккә барган юлыбызда, 
Яңгырый синең якты тавышлар. 
Адымнарын илнең җиңеләйтәләр, 
Синең җырлар, синең маршлар. 
                                            (Г.Рәхим)

     1 нче алып баручы.

Бу нинди марш? — дип, 
Сораганга каршы 
Җавап бирәбез бергәләп.

     Балалар (барысы бергә): 
Сәйдәш маршы!

Бәйрәм маршы! 
Совет Армиясе маршы! 
Сәйдәшнең алтын мирасы, 
Бәйрәмнәрнең башы!
(«Тәфтиләү» көе (Г.Тукай сүзләре, халык көе) яңгырый.)

     1 нче алып баручы. Шиһаб Әхмәровларга еш кына Габдулла Тукай кунакка килә торган булган. Бер мәҗлестә ул Салихның уйнавын тыңлап утыра да, үзе дә кушылып, «Тәфтиләү» көенә җырлап җибәрә.

     2 нче алып баручы.

Кердең безнең күңелләргә, 
Моңнарың, көйләреңдә. 
Очраштыгыз Тукай белән 
Халкыбыз йөрәгендә. 
Очраштыгыз ике диңгез 
Кушылган кебек бергә. 
Ә тынар дип мондый диңгез 
Берәү дә әйтмәс җирдә.

                                  (Г.Хуҗиев)
(«Әдрән диңгез» җыры (Т.Гыйззәт сүзләре, С.Сәйдәшев көе) һәм көнчыгыш биюе башка​рыла.)

     1 нче укучы. Сәйдәш иҗаты халык моңы белән сугарылган.

     2 нче укучы. Сәйдәш — композитор!

     3 нче укучы. Сәйдәш — беренче татар дирижеры!

     4 нче укучы. Сәйдәш — күренекле пианист!

     5 нче укучы. Сәйдәш — беренче катлаулы татар музыкасын тудыручы!

     6 нчы укучы. Сәйдәш — татар моңы!

     7 нче укучы. Сәйдәш—халыкулы, аның горурлыгы!

     1 нче алып баручы.

Камал театры бинасында 
Узган аның җырлы гомере. 
Театрның таш диварларына 
Сеңеп калган сихри көй-моңы.
Халык моңы белән сугарылып, 
Шунда туган бик күп әсәре. 
Мәңгелеккә мирас булып калды 
«Галиябану»ы, «Зәңгәр шәл»е.
     2 нче алып баручы. Советлар Союзы Ге​рое патриот шагыйрь Муса Җәлилгә зур хөр​мәт белән композитор Салих Сәйдәшев «Җыр​ларым» исемле яңа көен яза. Кызганычка кар​шы, бу әсәре Салих Сәйдәшевнең соңгы җыры була...

     1954 елның 16 декабрендә, озакка сузыл​ган каты авырудан соң, талантлы композито​рыбыз Салих Сәйдәшевнең гомере өзелә.
(«Җырларым» (М.Җәлил сүзләре, С.Сәй​дәшев көе) җыры башкарыла.)
     1 нче алып баручы.

Сакка басты кайтып Сәйдәшебез, 
Һәйкәл булып изге моңнарга. 
Моңын югалтканнар моңын тапсын, 
Һәм табынсын иде шуңарга.
     (Экранда С.Сәйдәшевкә куелган һәйкәл һәм аңа багышланган музейдан күренешләр күрсәтелә. Әдәби-музыкаль кичә С.Сәйдә​шевнең «Совет Армиясе маршы» белән тә​мамлана.)

                                                                                                                             Раилә ШӘВӘЛИЕВА, 

                                                                                          Апас районы Урта Балтай төп мәктәбе укытучысы

